
Útdráttur 

Í ritgerð þessari er fjallað um tónlistariðkun í leikskólum og áhrif tónlistar á þroska 

einstaklinga á fyrstu árum ævinnar. Fjallað er um niðurstöður rannsókna varðandi hvernig 

tónlist snertir á ólíkum þáttum þroska barna, s.s. andlegs, félagslegs og líkamlegs þroska og 

færni þeirra til þess að tjá sig í gegnum tónlist. Gamlar námskrár leikskóla sem og gildandi 

námskrá voru skoðaðar og vægi tónlistar í þeim borið saman. Höfundur hafði samband við 

stjórnendur í fjórum leikskólum á Íslandi og tók viðtöl við þá um sýn þeirra á tónlistariðkun 

inni á þeirra leikskólum og viðhorf starfsfólks leikskólans gagnvart tónlistarstarfi 

leikskólans. Viðtölin vörpuðu ljósi á hvernig tónlistariðkun er samofin við almennt 

leikskólastarf, fjölbreytnina milli leikskóla og upplifun leikskólastarfsfólks á þátttöku í 

tónlistariðkun með börnum. Niðurstöður höfundar voru þær að þrátt fyrir að ljóst sé að tónlist 

og tónlistariðkun með börnum sé mikilvæg fyrir alhliða þroska barna er slík iðja á 

undanhaldi í námskrám leikskólanna. Viðtöl höfundar fyrir ritgerðina gáfu sterkar 

vísbendingar um það að algengt sé að óöryggi ríki hjá starfsfólki varðandi tónlistariðkun 

með börnum. Óöryggið leiðir gjarnan til vöntunar á markvissri tónlistariðkun og skipulagi 

sem gæti haldist í hendur við litla áherslu tónlistar í námskrá leikskólanna.  

1 Inngangur 

Tónlist af einhverju tagi er stór hluti af æsku og uppeldi flestra barna og fylgir okkur flestum 

út lífið. Áhrif tónlistar og tónlistariðkunar á börn hafa verið rannsóknarefni margra í gegnum 

tíðina og virðast niðurstöður almennt vera á þann veginn að tónlist hafi jákvæð áhrif á 

andlegan, líkamlegan og félagslegan þroska barna.1 Til að mynda eru börn á leikskólaaldri á 

ýmsum stigum máltökuskeiðs og rannsóknir hafa sýnt að nýta megi tónlist til málörvunar 

með góðum árangri.2 Tungumála- og tónlistargreind eru náskyldar og eru undirstöður þeirra 

samverkandi á marga vegu, þ.e.a.s. þegar önnur greindanna er virkjuð eða örvuð hefur það 

gjarnan áhrif á hina.3 Það hefur því eflaust haft einhver áhrif á að tónlist og tónlistariðkun 

hafa verið hluti leikskólastarfi í einhverri mynd í raun frá upphafi þess hér á landi, sem og 

víðar. Tónlist hefur tengingar við svo margt í leikskólastarfi og hún býður upp á nær 

endalausa möguleika til sköpunar og túlkunar. Því væri hægt að nota tónlist í svo víðum 

skilningi innan leikskólanna til þess að gera viðfangsefni þeirra lifandi og áhugaverð, bæði 

í leik og starfi. Áherslur í leikskólakennslu hafa breyst með tímanum í takt við breytt 

samfélag og gerðar eru meiri kröfur á meiri sérhæfingu í menntun og starfi í dag en var gert 

í upphafi leikskólastarfs og barnauppeldis hérlendis. Námsviðmið og markmið 

leikskólastarfs hafa verið í sífelldri endurskoðun og verið uppfærð af og til í gegnum árin og 

hafa áherslur þess þar með tekið breytingum sem hafa falist í samdrætti í vægi tónlistar. Í 

þessu ljósi má velta fyrir sér hvort starfsfólk leikskóla sé í stakk búið til þess að nýta tónlist 

til uppbyggilegs leikskólastarfs. Persónuleg upplifun höfundar, eftir að hafa starfað á 

leikskóla um tíma bæði sem leikskólaliði og sem utan að komandi tónlistarkennari og rætt 

við þáverandi samstarfsfólk, er sú að óöryggi ríki meðal starfsfólks leikskóla varðandi 

tónlistariðkun. Það vakti áhuga höfundar á viðfangsefninu og vangaveltur af hverju óöryggið 

stafaði. Þá vöknuðu spurningar hvers  vegna það væri upplifun höfundar, hvort að það væri 

þörf á úrbótum og  ef svo, þá hvort einhverjar lausnir væru á vandamálinu. Hver er sýn 

leikskólastjóra á tónlistariðkun inni á leikskólum á Íslandi og hvernig er viðhorf 

leikskólastarfsmanna gagnvart henni? Í þessari ritgerð mun ég taka saman upplýsingar úr 

 
1  Donald A. Hodges, „The Child musician‘s brain,“ í The child as a musician: A handbook of musical 
development, Gary E. McPherson, (United Kingdom: Oxford University Press, 2016), 62. 
2 Nina Kraus og Jessica Slater,  „Music and language: relations and disconnections,“ Handbook of Clinical 
Neurology 3, 129 (2015): 212. 
3 Kraus og Slater „Music and language: relations and disconnections,“ 211. 

viðtölum mínum við stjórnendur leikskóla um hvernig tónlistariðkun er háttað á nokkrum 

leikskólum á Íslandi og hvernig starfsfólk upplifir hana og sjálft sig í því samhengi.  Auk 

þess studdist höfundur við greinar sem hafa verið gefnar út um niðurstöður rannsókna á 

þessu sviði. Höfundur rýnir í bókarkafla Helgu Rutar Guðmundsdóttur, Hlutverk tónlistar 

með ungum börnum og tónlistariðkun í íslenskum leikskólum, sem fjallar meðal annars um 

hvert vægi tónlistar er í núgildandi aðalnámskrá leikskóla og hvernig áherslur hafa breyst og 

tekið nýja stefnu.  

2 Áhrif tónlistar á þroska barna 

Í þessum kafla verður töluvert stuðst við yfirlitsgreinina Tónlistarþroski ungbarna og 

tónlistaruppeldi eftir Helgu Rut Guðmundsdóttur, prófessor í tónlist/tónmennt og 

leiðbeinanda þessarar ritgerðar. En hún hefur gert þó nokkrar rannsóknir á þessu sviði og 

umfjallanir um þær. Ótal rannsóknir hafa verið framkvæmdar sem beinast sérstaklega að 

börnum og færni þeirra til þess að meðtaka, greina og skapa tónlist. Enda er upplifun barna 

á tónlist og hvað skilur hún eftir sig verðugt rannsóknarefni. Sýnt hefur verið fram á að 

tónlistarhæfni manneskjunnar, þ.e. færni einstaklings til þess að skynja, greina og læra 

tónlist, er til staðar frá fæðingu.4 Margt bendir meira að segja til þess að þessi færni byrji að 

þróast á seinasta þriðjungi meðgöngunnar, þegar fóstrið fer að verða fært um að greina og 

þekkja hljóð úr umhverfinu utan móðurlífsins. 5  Eftir að barn fæðist verður tónlist eða 

tilbrigði af tónlist fljótt ein af megin samskiptaleiðum ungbarns við einstaklinga í kringum 

sig. Þessi tónlistarlegu samskipti eiga sér stað til dæmis þegar foreldrar syngja fyrir ungabörn 

sín eða nota tónræn blæbrigði í röddinni í samskiptum við barnið. Nýfædd börn veita slíkum 

athöfnum, í flestu falli, strax töluverðan áhuga og þegar þau sjálf öðlast færni til þess að tjá 

sig með hljóðum og hreyfingum verða til gagnkvæm samskipti sem byggja á nokkrum af 

grunnhugtökum tónlistar, t.d. rytma og tónhæð. 6  Við þessa tónlistarlegu tilburði í 

frumbernskunni virkjar barn eiginleika sem koma til sögu m.a. í máltöku, s.s. mótun 

málhljóða, hryn og þjálfun talfæra og ýmissa líffæra sem gera okkur kleift að tjá okkur með 

 
4 Helga Rut Guðmundsdóttir, „Tónlistarþroski ungbarna og tónlistaruppeldi,“ Netla: Veftímarit um uppeldi og 
menntun (2013), 3. 
5 Helga Rut Guðmundsdóttir, „Tónlistarþroski ungbarna og tónlistaruppeldi,“ 4. 
6 Helga Rut Guðmundsdóttir. „Hlutverk tónlistar með ungum börnum og tónlistariðkun í íslenskum 
leikskólum,“ (væntanleg), 2-3. 



 

 3 

hljóðum.7 Einnig virkjast hreyfistöðvar heilans við tónlistarlega örvun eins og rytma. Þessi 

örvun kemur gjarnan fram hjá ungabörnum í taktföstum hreyfingum og jafnvel dansi þegar 

barnið eldist og öðlast meiri getu til þess að stjórna hreyfingum sínum. Þessi sterka tenging 

milli tónlistar og hreyfingar virðist oft vera ósjálfráð viðbrögð taugakerfisins við tónlist og 

sjást jafnt hjá börnum sem og fullorðnum. Það er því ljóst að áhrifin sem tónlist hefur á 

þroska einstaklinga felast meðal annars í félagslegri tengslamyndun, tilfinningastjórn, 

máltöku og  hreyfiþroska en ekki síður í menningarlegum ávinningi. Nina Kraus hefur gert 

fjöldann allan af rannsóknum á samhengi tónlistar og tungumáls og í einni af greinum sínum 

um niðurstöður rannsókna sagði hún:  

Tónlist og tungumál eru sitthvor hliðin á sama peningnum: á meðan tungumál er gagnlegt 

fyrir þýðingarmikla miðlun, liggur aðal styrkleiki tónlistar í myndun félagslegra- og 

tilfinningalegra tengsla. Hvor tveggja þessara samskiptaleiða byggja á tveimur 

grundvallarþáttum hljóðs, hljómrænum eiginleikum og hrynmynstrum þess. Á margan 

hátt eru tónlist og tungumál samofin en samverkandi styrkleika þeirra hefur leikið 

mikilvægt hlutverk í mótun mannlegs skilnings og þekkingar.8  

Með virkri tónlistarörvun frá unga aldri má því stuðla að margvíslegum þroska barna. Margt 

bendir til þess að sama taugaviðbragð fari af stað við söng og tal, þrátt fyrir að þessum 

aðgerðum sé stjórnað af sitthvorri heilastöðinni. Rannsóknir hafa sýnt fram á að í það 

minnsta hluti taugaviðbragðsins við söng og tal sé sameiginlegur og því styður þjálfun annars 

við hitt.9 Auk þess sem tónlist er tilvalið verkfæri til þess að setja fram efni til kennslu til 

dæmis með söngtextum sem byggjast á ákveðnum þemum.10 Vísbendingar eru til þess að 

tónlist í námi stuðli að auknum áhuga og forvitni til meiri lærdóms.11 Síðar í þessari ritgerð 

verður fjallað um sýn leikskólastjórnenda á mikilvægi tónlistar í leikskólastarfi og mat þeirra 

á áhrifum í kjölfar tónlistariðkunar með leikskólabörnum. 

 
7 Helga Rut Guðmundsdóttir, „Hlutverk tónlistar með ungum börnum og tónlistariðkun í íslenskum 
leikskólum,“ 3-4. 
8 Mín þýðing á: „Music and language are two sides of the human commu- nication coin: while language is 
effective for semanti- cally precise communication, the great strength of music lies in its facilitation of social 
bonding and shared emotion. Both systems of communication are derived from the fundamental building 
blocks of sound, its inherent harmonic properties, and its temporal patterns. In many senses music and language 
are sewn from the same cloth, but their complementary strengths may have played distinct and important roles 
in the emergence of human cognition and learning.“ Kraus, N og Slater, J, „Music and language: relations and 
disconnections,“ 216-217. 
9 Nina Kraus og Jessica Slater, „Music and language: relations and disconnections,“ 211. 
10 Jentry S. Barrett, Rachel E. Schatcher og Danni Gilbert, „Best Practices for Preschool Music Education: 
Supporting Music-Making Throughout the Day,“ Early Childhood Educational Journal, (2021). 
11  Barrett, Schatcher, Gilbert, „Best Practices for Preschool Music Education: Supporting Music-Making 
Throughout the Day,“. 



 

 4 

3 Áherslur í námskrám leikskóla 

Rannsóknir hafa leitt í ljós að menntun leikskólakennara hefur mikil áhrif á gæði 

leikskólastarfs. Þar af leiðandi hefur hún áhrif á námsframmistöðu, félagslega færni og 

vellíðan leikskólabarna.12 Þegar leikskólastarf og leikskólakennaramenntun fóru að taka á 

sig raunverulega mynd hérlendis hófst strax þróunarstarf á því hvaða áherslur væru 

mikilvægar á sviði leikskólastarfs. Í stöðugt breytilegum heimi er mikilvægt að fræði á sviði 

uppeldis- og kennslufræða sé í sífelldri mótun og endurskoðun til þess að viðhalda gæðum 

leikskólastarfs í nútímanum.13 Ef Uppeldisáætlun fyrir leikskóla, frá árinu 1993, er skoðuð 

má sjá að tónlist, samþætt með hljóði og hreyfingu, átti þar viðamikinn sess í áherslum og 

námsmarkmiðum áætlunarinnar. Var það byggt á þeim rökum að tónlist væri mikilvægur 

þáttur í frumbernsku og hefði áhrif á alhliða þroska barna auk þess hve dýrmætur hluti tónlist 

er af menningararfi þjóðar. Það sama er upp á teningnum þegar litið er til Aðalnámskrár fyrir 

leikskóla sem kom út árið 1999, sem var arftaki Uppeldisáætlunarinnar.14 Greinileg áhersla 

er lögð á mikilvægi tónlistar og tónlistariðkunar hjá ungum börnum og áhrifin sem hún hefur 

á þroska þeirra.15 Gildandi Aðalnámskrá leikskóla, sem kom út árið 2011, inniheldur stefnu 

með breyttar áherslur og má segja að dregið hafi verið töluvert úr vægi tónlistar frá því sem 

áður var í gildi. Í gildandi námskrá, þegar þessi ritgerð er skrifuð, hefur grunnþáttum 

menntunar fækkað úr sjö niður í sex og hefur tónlist verið felld út sem stakur liður og fellur 

nú undir grunnþáttinn Sköpun.16 Í undirkafla námskrárinnar um sköpun, er þó lítið vísað til 

tónlistar eða annarra lista og áherslan liggur heldur í ýmiss konar sköpun í leik og starfi.17 

Þar segir að skapandi starf eigi fyrst og fremst að beinast að ferlinu sjálfu og gleðinni, 

tjáningunni og náminu sem því fylgir að fá hugmyndir og túlka þær á gefandi hátt. Hlutverk 

kennara er því að skapa umhverfi og finna leiðir til þess að hvetja til skapandi og sjálfstæðrar 

hugsunar hjá börnum. Í kafla námskráarinnar um sköpun og menningu er upptalning því í 

hverju sköpunarferli og fagurfræðileg tjáning barna felst. Í þeirri upptalningu eru tveir þættir 

sem hafa beina vísun til tónlistariðkunar, annar þeirra felst í söng og að læra texta og hinn 

þátturinn inniheldur tónlist í upptalningu saman með öðrum listgreinum sem grundvöllur 

 
12 Þórdís Þórðardóttir, „Leikskólakennaramenntun: Hlutverk, markmið, inntak og námsefni í sjö 
kennaraháskólum á Norðurlöndum,“ Uppeldi og menntun 35 (2001):167-168. 
13 Þórdís Þórðardóttir, „Leikskólakennaramenntun,“ 177. 
14 Helga Rut Guðmundsdóttir, „Hlutverk tónlistar með ungum börnum og tónlistariðkun í íslenskum 
leikskólum,“, 14-15. 
15 Mennta- og menningarmálaráðuneytið, Aðalnámskrá leikskóla (1999), 24-26. 
16 Mennta- og menningarmálaráðuneytið, Aðalnámskrá leikskóla (2011), 10.  
17 Mennta- og menningarmálaráðuneytið 2011, 16-17.  

barna til þess að skapa og tjá upplifun sína.18 Með þessu er verið að setja allar listgreinar 

undir sama hattinn og gæti reynst erfitt fyrir stjórnendur að skipuleggja tónlistariðkun sem 

sérstakan þátt í leikskólastarfi og setja fram skýr markmið og stefnu.  

4 Sjálfsprottinn söngur í frjálsum leik 

Þegar börn fá frelsi til þess að vera skapandi í leik kviknar oft áhugi og forvitni. Svo virðist 

vera að til þess að barn finni það upp hjá sjálfu sér að byrja að syngja eða skapa tónlist af 

einhverju tagi þurfi umhverfið, til dæmis í leikskólum, að vera nógu frjálslegt og afslappað 

til þess að barnið finni hjá sér þörfina fyrir að skapa.19 Sjálfsprottinn söngur kemur iðulega 

fram þegar barn er eitt með sjálfu sér, til dæmis í leik eða jafnvel fyrir svefn. Slíkar 

raddæfingar eru áhrifaríkar á margþættan þroska barna. Barn sem finnur sig knúið til þess 

að skapa tónlist í leik sýnir fram á að hafa náð þroska til þess að sýna tilfinningalega 

sjálfstjórn.20 Enda mátti finna í Námskrá leikskóla frá árinu 1999 að sérstök áhersla skyldi 

lögð á að skapa umhverfi fyrir börnin til þess að flétta sjálfsprottinn söng og tónlist inn í 

frjálsan leik. 21  „Frjáls og sjálfsprottinn leikur er hið eðlilega tjáningarform barns. [...] 

Sjálfsprottinn leikur greinist frá öðru atferli í því að hann er skapandi og barnið stjórnar 

honum sjálft.“ Þetta segir í námskránni og dregur í raun saman hve eðlislægt það er börnum 

að vera skapandi.22 Það er því mjög jákvætt að sjá sjálfsprottinn söng hjá börnum og segir 

það til dæmis til um að barnið sé afslappað í umhverfi sínu. Líkt og áður hefur komið fram 

eru áhrif söngs á þroska barna margvíslegur, meðal annars hvað varðar málþroska og mótun 

málhljóða. Í því þroskaferli er endurtekning grundvöllur framfara en tónlist byggist einmitt 

gjarnan upp á endurtekningum og býður upp á ýmsa möguleika til þess að þjálfa sértæka 

þætti á skemmtilegan og áhugaverðan máta. Þetta má til dæmis sjá í sjálfsprottnum söng þar 

sem endurtekning er oft áberandi og við það er barnið ómeðvitað að þjálfa grunnþætti 

máltöku.23  

 
18 Mennta- og menningarmálaráðuneytið 2011, 31.  
19 Helga Rut Guðmundsdóttir, „Hlutverk tónlistar með ungum börnum og tónlistariðkun í íslenskum 
leikskólum,“ 6-7. 
20 Sandra E. Trehub og Helga Rut Gudmundsdottir, „Mothers as Singing Mentors for Infants,“ í The Oxford 
Handbook of Singing, ritstj. G. Welch, D. M. Howard, J. Nix (vefútgáfa: 7. janúar 2015), 9. 
21 Mennta- og menningarmálaráðuneytið 1999, 24. 
22 Mennta- og menningarmálaráðuneytið 1999, 11. 
23 Nina Kraus og Jessica Slater, „Music and language: relations and disconnections,“ 212. 

5 Framkvæmd rannsóknar 

Við framkvæmd rannsóknar var notast við eigindlega aðferðafræði sem byggist á 

hugmyndafræði félagsfræðinnar þar sem niðurstöður rannsókna byggjast á hugmyndum og 

kenningum. Upplýsingar frá viðmælenda eru þá túlkaðar af rannsakanda út frá ákveðnum 

forsendum og þeim upplýsingum sem liggja fyrir. 24  Við upplýsingasöfnun fyrir þessa 

rannsókn tók höfundur hálfopin rannsóknarviðtöl við þar sem reynsla og upplifun 

viðmælenda var í brennidepli. Hálfopið rannsóknarviðtal byggist á fyrir fram ákveðnum 

viðtalsramma sem spyrjandi fer eftir í viðtalinu en opnar á frjálsa túlkun viðmælenda.25 

Viðtalsramminn sem höfundur studdist við var á formi spurningalista sem sjá má í fylgiskjali 

1.26 Niðurstöður felast því í samanburði upplifunar viðmælenda út frá ákveðnum þemum og 

þar sem tilgangurinn er að varpa ljósi á mismunandi reynslu og sýn viðmælenda á efninu 

sem í þessu tilfelli er tónlistariðkun í íslenskum leikskólum og gera grein fyrir stöðu og gildi 

tónlistar inni á leikskólum. Markmiðið er að öðlast innsýn í framsetningu tónlistariðkunar í 

leikskólum, sýnar leikskólastjórnenda og upplifun þeirra gagnvart leikskólastarfsfólki á 

tónlistariðkun. Þátttakendur voru  valdir með hentugleika- og markmiðsúrtaki sem byggist á 

hve hentugt sé að komast í samband við viðkomandi en einnig hvort markmið 

rannsóknarinnar sé uppfyllt með viðtali við einstaklinginn.27 Höfundur hafði samband við 

leikskólastjórnendur sem hún hafði persónulega tengingu við auk nokkurra sem henni var 

bent á af aðstandendum sem þekktu til. Markmiðið var að taka viðtal við 4-5 

leikskólastjórnendur og sendi höfundur tölvupóst á átta leikskólastjórnendur þar sem 

rannsóknin og tilgangur hennar var kynnt. Helmingur þeirra voru tilbúin til þess að veita 

viðtal og sýndu rannsókninni áhuga. Á þeim tíma sem viðtölin voru tekin giltu 

samfélagslegar takmarkanir vegna COVID-19 faraldurs. Þess vegna fóru viðtölin fram 

rafrænt í gegnum fjarfundarbúnað og gátu allir aðilar því valið sér þá staðsetningu sem 

hentaði best. Ólíklegt má teljast að þessi aðferð hafi haft neikvæð áhrif á gæði eða 

niðurstöður rannsóknar.  

 
24 „Vísindavefurinn,“ Jón Gunnar Bernburg, 21. nóvember 2005. 
https://www.visindavefur.is/svar.php?id=5420# 
25 Rannveig Traustadóttir, „Eigindlegar rannsóknaraðferðir II“ (eigindlegar rannsóknaraðferðir, Háskóli 
Íslands, sótt af vef Háskóla Íslands þann 16. nóvember 2021). 
26 Sjá fylgiskjal 1. 
27  Þórólfur Þórlindsson og Þorlákur Karlsson, „Úrtök og úrtaksaðferðir í megindlegum rannsóknum,“ í 
Handbók í aðferðafræði rannsókna, ritstj. Sigríður Halldórsdóttir (Akureyri: Háskólinn á Akureyri, 2013), 124. 

5.1 Þátttakendur 

Þátttakendur voru fjórir talsins og allt kvenkyns einstaklingar í stjórnunarstöðu í leikskólum 

á Íslandi. Tvær þeirra voru aðstoðarleikskólastjóri, sú þriðja var leikskólastjóri og sú fjórða 

var verkefnastjóri í tónlist í leikskóla. Tveir leikskólanna voru staðsettir á Suðurlandi en tveir 

á höfuðborgarsvæðinu. Allar höfðu þær yfir 10 ára reynslu af leikskólastörfum. Þær voru 

allar menntaðar í leikskólakennarafræðum en höfðu mismikinn bakgrunn í tónlist en þrjár 

þeirra höfðu sjálfar einhvers konar tónlistarmenntun að baki. Allar lýstu þær yfir áhuga á 

tónlist og voru hlynntar tónlistariðkun í leikskólum.  

5.2 Gagnasöfnun 

Eins og áður kom fram voru viðtölin tekin á rafrænum fundi í gegnum fjarfundarbúnað vegna 

aðstæðna í samfélaginu. Áður en formlegt viðtal hófst gerði höfundur grein fyrir efni 

viðtalsins, tilgangi þess og markmiðum. Um leið óskaði höfundur eftir munnlegu samþykki 

fyrir því að viðtalið yrði tekið upp á síma sem hljóðupptaka fyrir úrvinnslu úr niðurstöðum, 

allir þátttakendur voru því upplýstir um hljóðupptökuna og veittu samþykki sitt. Eftir 

viðtölin voru þau skrifuð upp í tölvu til úrvinnslu.  

6 Niðurstöður 

Í þessum kafla mun höfundur fara yfir niðurstöður rannsóknarinnar sem er úrvinnsla viðtala 

við einstaklinga í stjórnandastöðum í leikskólum. Niðurstöðum viðtalanna hefur verið skipt 

niður í þrjú yfirþemu sem verða birtar í mismunandi köflum með ólíkum áherslum. Kaflarnir 

þrír hafa síðan undirþemu sem fjalla nánar um hvert atriði sem fellur undir yfirþemun. Fyrsti 

kaflinn eru um tónlistariðkun í leikskólunum þar sem fjallað er um fyrirkomulag hennar og 

umsjón á hverjum stað. Annar kaflinn fjallar um sýn leikskólastjórnenda á viðhorf starfsfólks 

gagnvart tónlistariðkun í leikskólunum, upplifun þeirra í samhengi við menntun og bakgrunn 

einstaklinga og um þau verkfæri sem til eru fyrir kennara til að nýta sér við tónlistariðkun, 

s.s. hljóðfæri/hljóðgjafar og námsefni. Lokakaflinn er um hugmyndir stjórnenda um 

tónlistariðkun í leikskólum, mikilvægi tónlistar og annað sem viðmælendur vildu koma á 

framfæri.  

6.1 Tónlistariðkun í leikskólum 

Í þessum kafla verður fjallað um hvernig tónlistariðkun í leikskólum viðmælenda er háttað 

og skoðun þeirra á því hvernig tekst til. Í leikskólunum fjórum er tónlist stunduð reglulega á 

flestum deildum en það er greinilegur munur á hversu mikil áhersla og metnaður eru lögð í 

tónlistariðkunina. Leikskólunum fjórum sem voru til skoðunar mátti skipta í tvo flokka, með 

tvo leikskóla í hvorum flokki. Annars vegar leikskólar þar sem er fastráðinn tónlistarkennari 

sem hefur  umsjón með tónlistariðkun í leikskólanum. Hins vegar leikskólar þar sem ekki er 

fastráðinn tónlistarkennari og umsjón með tónlist er annað hvort tilfallandi eða fellur undir 

verkahring almenns leikskólastarfsfólks sem hefur áhuga.  

6.1.1 Fyrirkomulag tónlistariðkunar 

Samkvæmt viðmælendum eru söng- og samverustundir daglegt brauð inni á öllum deildum 

og sameiginlegar söngstundir milli deilda yfirleitt vikulegur atburður í leikskólunum fjórum. 

Þær stundir voru í öllum tilfellum aðlagaðar aldri og þroska barna á hverri deild en það var 

mismunandi milli leikskóla hvort þær væru settar upp á skipulögðum tíma sem formlegur 

hluti af leikskólastarfinu eða hvort þær væru notaðar til uppfyllingar þegar tími gæfist og þá 

í mun frjálslegri skorðum. Á öllum leikskólunum töluðu stjórendur um að reynt væri að 

vinna markvisst með upphaf, miðju og endi í söngstundum og áhersla lögð á endurtekningu. 

Það reyndist mismunandi eftir því hvort leikskólar voru með eða án fastráðins 

tónlistarkennara hvort að notast var við hljóðfæri til undirleiks í söngstundum. Þar sem ekki 

var fastráðinn tónlistarkennari var það handahófskenndara hvort leikið væri undir á hljóðfæri 

og réðist það þá af áhuga og reynslu starfsmanna deildarinnar. Allir leikskólarnir nema einn 

voru með tónlistarstundir sem fastan lið í leikskólastarfinu, ýmist með öllum aldurshópum 

eða bara eldri árgöngum. Út frá svörum viðmælenda mátti lesa að tónlistarstundirnar fólu í 

sér fjölbreytta og skapandi vinnu með tónlist þar sem unnið var með söng, takt, hljóðfæri og 

ýmis konar námsefni. Umsjón tónlistarstunda var í höndum fastráðinna tónlistarkennara, þar 

sem þeir voru til staðar, en á þriðja leikskólanum, sem var án fastráðins tónlistarkennara, var 

samstarf milli leikskóla og tónlistarskóla bæjarfélagsins.  Tónlistarkennari á vegum 

tónlistarskólans kom þá vikulega með tónlistarinnlögn fyrir elsta árgang leikskólans. Í 

leikskólunum tveimur sem voru með fastráðinn tónlistarkennara var fjölbreytni 

tónlistariðkunarinnar greinilega mikilvæg í hugum stjórnenda og mikið lagt upp úr því að 

fara út fyrir hefðbundnar tónlistarvenjur leikskólanna. Þær sögðu hinar ýmsu tónlistarstefnur 

til dæmis vera kynntar fyrir börnunum og þau hvött til þess að taka þátt í fjölbreyttum 

túlkunum á alls kyns tónlist, t.d. rokki, djassi og sígildrar samtímatónlistar. Annar þessara 

stjórnenda sagði: ,,Við viljum hafa tónlistina áberandi í okkar starfi og hafa svolítið flippað 

tónlistarstarf. Við viljum gera aðeins meira. Okkar sýn er sú að hafa tónlist ríkjandi innan 

leikskólans.“ Auk þess töluðu þrír viðmælendanna um notkun tónlistar með tvítyngdum 

börnum sem hvati til málörvunar og -þroska. „Maður sér mun á börnunum í hljómprófunum, 

þau eru mörg hver ekki að koma eins illa út og tvítyngdu börnin hafa grætt á þessu.“ 

6.1.2 Umsjón með tónlistariðkun 

Í öllum tilfellum var söngstundum inni á deildum stjórnað af deildarstarfsfólki og mátti 

álykta út frá svörum viðmælenda að samhengi væri á milli áhuga, menntunar og þekkingar 

starfsfólks deildanna og hversu mikill metnaður væri lagður í söngstundir. Til dæmis virtist 

hafa áhrif hvort að starfsfólk hefði kunnáttu á hljómahljóðfæri s.s. gítar, hljómborð eða 

ukulele og treysti sér til þess að leiða söngstund og spila undir. Stjórnendur leikskóla án 

fastráðins tónlistarkennara sögðu að algengt væri að starfsmaður með einhverskonar 

bakgrunn í tónlist tæki að sér að halda utan um og skipuleggja tónlistarstarf leikskólans. Slík 

vinna felst t.d. í halda utan um sameiginlegar söngstundir milli deilda og að finna til eða 

útbúa efnivið til að nota til tónlistariðkunar. Almennt var sýn stjórnenda á þessum 

leikskólum sú að hver og ein deild fengi mjög frjálsar hendur varðandi tónlistariðkun innan 

deildarinnar sem réðist þá út frá frumkvæði starfsfólksins. Aðspurðar hvort að mismunur 

væri á milli deilda varðandi tónlistariðkun, þ.e.a.s. að þær deildir sem ekki hafi starfsfólk 

gætt tónlistarhæfileikum skorti skipulagða tónlistariðkun, svöruðu þær því svo að pláss væri 

fyrir úrbætur hvað það varðaði og að oft skorti samræmi milli deilda inni á leikskólunum 

vegna þess að starfsfólk treysti sér ekki til að stjórna skipulögðum söngstundum, stjórnandi 

annars leikskólans talaði meira um þetta en hinn. Báðir stjórnendur leikskólanna tveggja án 

tónlistarkennara voru þó á því máli að tónlist gæti verið meira samþætt við aðrar greinar í 

daglegu starfi leikskólans sem og í frjálsum leik. Sýn eins viðmælanda frá leikskóla með 

fastráðnum tónlistarkennara var sú, að því fleiri sem væru tilbúin að taka þátt því 

fjölbreyttara væri starfið og þar af leiðandi betra, jafnvel þó að leikskólinn hefði 

tónlistarkennara. Hún sagði að ef hver og einn fær hvatningu til þess að finna hvernig eigin 

styrkleikar nýtast í starfinu og markmiðið er skýrt dreifist álagið á fleira starfsfólk og 

útkoman verður sterkari og markvissari tónlistariðkun. Kennarar inni á deildum leikskóla 

þessa viðmælanda eru í alls konar tónlistarvinnu með börnunum. Hún útskýrði fyrirkomu 

lagið sem svo að tónlistarkennarinn væri þá gjarnan starfsfólki innan handar, tilbúinn að 

veita ráðgjöf eða koma með hugmyndir, ef þess þyrfti. Leikskólastarfsmenn fylgdust þá 

einnig með tónlistarstundum undir stjórn tónlistarkennarans til þess að fá hugmyndir og læra 

af aðferðum hans. Með því taldi hún að myndaðist gagnvirkt kerfi sem gagnast öllum. „Allir 

eiga að geta leitað til tónlistarkennarans með hugmyndir eða til þess að fá ráðgjöf varðandi 

tónlistariðkun en það er líka mikilvægt að nýta starfskrafta innan leikskólans og leita til hvers 

annars. Lítum á leikskólann sem lærdómssamfélag.“  

6.1.2 Verkfæri og námsefni 

Í öllum leikskólunum töluðu stjórnendur um að þó nokkuð af hljóðfærum og hljóðgjöfum 

væru til, bæði undirleikshljóðfæri fyrir starfsfólk, s.s. hljómborð, gítar og/eða ukulele og 

síðan voru til ýmis hljóðfæri fyrir börnin til þess að spila á. Slagverkshljóðfæri voru oftast 

nefnd og virtist úrvalið vera töluvert í leikskólunum fjórum. Allir leikskólarnir unnu daglega 

með námsefnið Lubbi finnur málbein. Lubbi finnur málbein er íslenskt námsefni fyrir 

leikskóla sem einblínir á mótun íslenskra málhljóða.28 Námsefnið er sett fram á frumlegan 

og skemmtilegan máta þar sem reynt er að virkja fleiri en eitt skilningarvit. Efnið byggist 

mikið á tónlist og ljóðlist í bland við tákn með tali. Endurtekning er lykillinn að því að börnin 

tileinki sér það sem námsefnið hefur fram að færa og létu viðmælendur vel af því. Þrír 

viðmælendur nefndu fjölbreytt námsefni í tónlist þegar spurt var um tónlistarnámsefni í 

leikskólanum og má þar nefna Maxímús Músíkús, Trommur og töfrateppi, Tónmál og Hring 

eftir hring.  Áherslan var gjarnan á að hafa tónlistariðkunina sjónræna til þess að virkja fleiri 

en eitt skynfæri og þjálfa samhæfingu. Viðmælendurnir þrír, sem töluðu um fjölbreytt 

námsefni, starfa allir á leikskóla þar sem er fastráðinn tónlistarkennari eða utan að komandi 

tónlistarkennari sem sér um tónlistariðkun vikulega. Fjórði leikskólinn var alfarið án 

tónlistarkennara og nefndi stjórnandi leikskólans að lítið væri um tónlistarnámsefni. 

6.2 Sýn viðmælenda á upplifun starfsfólks 

Eftirfarandi kafli fjallar um sýn viðmælenda á upplifun annars starfsfólks á tónlistariðkun 

leikskólanna. Almennt var sýnin sú að frekar jákvætt viðhorf ríkti hjá starfsfólki gagnvart 

tónlistarstarfi og að flestir væru sammála um mikilvægi tónlistariðkunar með börnum. Þó 

var nefnt að það endurspeglaðist ekki endilega í þátttöku og undirtektum í starfi. Það mátti 

greina áberandi mun út frá svörum stjónenda í viðtölunum á viðhorfi annars starfsfólks 

gagnvart tónlistariðkun leikskólans eftir því hvernig umgjörðinni var háttað.  

 
28 „Lubbi finnur málbein,“ Þóra Másdóttir, 7. nóvember 2021, https://www.lubbi.is/index.php/rannsoknir.  

6.2.1 Upplifun starfsfólks 

Á sumum leikskólum var öryggi og virk þátttaka starfsfólks í tónlistariðkun með börnum 

samkvæmt viðmælendum. Í öðrum leikskólum vildu stjórnendur meina að meira óöryggi 

ríkti og því minni skorður sem voru á starfinu því meira óöryggi virtist vera í loftinu. Þá 

upplifði til dæmis einn viðmælandi úr leikskóla án fastráðins tónlistarkennara að margir 

starfsmenn leikskólans hefðu lítið sjálfstraust til þess að prófa eitthvað annað en að syngja 

með börnunum og hræddust að gera eitthvað vitlaust og missa stjórn. Stjórnendur þriggja 

leikskóla töluðu um að það vantaði fræðslu og ráðgjöf til þess að efla fleira starfsfólk inni á 

deildum leikskólans í að taka að sér stjórn í fjölbreyttum  tónlistarleikjum eða verkefnum. 

Einnig komu viðmælendur inn á að ef tónlistariðkunin væri markvissari og með skýrari 

markmiðum væru væntanlega fleiri sem hefðu áhuga og væru tilbúnir til þess að taka þátt í 

starfinu. Ráðgjöf, fræðsla og samvinna voru lykilatriði í hugum stjórnenda skólanna í 

samhengi við tónlistarstarf. Í sumum tilfellum vildu viðmælendur meina að óttinn fælist í 

því að starfsfólk upplifði tónlistariðkunina flókna. Þar töldu þeir lágt sjálfsmat starfsfólks í 

tónlist hafa áhrif  sem og vanmat á eigin getu og þekkingu. Sérstaklega nefndu viðmælendur 

að bæri á þessu meðal starfsfólks af erlendum uppruna. Að það sýndi almennt töluvert meira 

óöryggi en aðrir starfsmenn í söngstundum og veigraði sér gjarnan við því að taka þátt og 

var líklegasta orsökin, samkvæmt upplifun stjórnenda, óöryggi gagnvart tungumálinu og 

söngtextum.  

Einn viðmælandi sagðist hafa ólíka reynslu frá tveimur leikskólum, annars vegar þar sem 

hún upplifði mikla hræðslu meðal starfsfólks við hvers konar tónlistarvinnu með börnum en 

hins vegar mjög mikla þátttöku og jákvæðni gagnvart tónlistariðkun. Á leikskólanum þar 

sem þátttakan var minni og óöryggi meira var engum starfsmanni sérstaklega úthlutuð 

umsjón með tónlistarstarfi skólans, engar markvissar tónlistarstundir og í mesta lagi sungið 

með börnunum af og til. Á hinum leikskólanum var tónlistarstefna skólans skýr og allir 

starfsmenn meðvitaðir um sameiginlega ábyrgð. Þar var umsjónaraðili tónlistariðkunar sem 

veitti ráðgjöf og gaf starfsmönnum inni á deildum hugmyndir að tónlistarleikjum og 

æfingum sem væru einfaldar í framkvæmd. Sami viðmælandi sagði: 

Í listgreinum er alltaf eitthvað starfsfólk óöruggt á því sviði en um leið og það er kominn 

einhver leiðtogi sem er fyrirmynd fyrir aðra og sýnir að þetta er ekkert mál, þá er það 

mjög hvetjandi fyrir aðra starfsmenn. Það er mikilvægt að halda í einfaldleikann og vera 

á sama grundvelli og aðrir í kring svo allir geti tekið þátt. Litlu hlutirnir eru mikilvægir 

og við sem höfum reynsluna þurfum að vera fyrirmyndir og hvetjandi fyrir aðra með því 

að hrósa og leiðbeina. 

Hún bætti við að auðvitað spili bakgrunnur og áhugi hvers og eins inn í. Að ekki væri hægt 

að ætlast til þess að allir væru jafn virkir því fólk hefur mismunandi styrkleika og að það 

myndi líklega skapa erfiðar aðstæður ef allir myndu ætla að taka stjórn en á móti þyrfti að 

vera virk þátttaka. „Það er mikilvægt að hver og einn starfsmaður átti sig á sínum styrkleikum 

og njóti sín þar til þess að gera starfið sem sterkast. [...] Það er mikilvægt að starfsfólk hjálpist 

að, komi með ábendingar, hrósi og biðji um leiðsögn.“ Hún sagðist ekki upplifa neikvæða 

orku í kringum tónlistariðkun á núverandi vinnustað og sagði að flestir væru tilbúnir til þess 

að taka þátt og prófa sig áfram.  

Mér finnst ofboðslega mikilvægt að vera meðvituð um að reyna að fá fólk með okkur en 

ekki segja því bara að gera. [...] Mér finnst svo mikilvægt í þessu lærdómssamfélagi sem 

við gefum okkur út fyrir að vera, að við séum að iðka það. Við erum öll sterk í einhverju, 

sama hvort þú ert nýútskrifaður stúdent eða búin að vinna í 40 ár í leikskóla, það skiptir í 

rauninni ekki máli, það hafa allir eitthvað til málanna að leggja, einhverjar hugmyndir, 

ólíkar greindir og styrkleika. 

6.2.2. Menntun og bakgrunnur starfsfólks 

Viðmælendur voru spurðir hvort að þeir teldu menntaða leikskólakennara vera í stakk búna 

til þess að standa undir þeirri tónlistariðkun sem væri stunduð á þeirra leikskóla samanborið 

við ómenntað starfsfólk á leikskólanum. Allar voru þær sammála um að starfsfólk menntað 

í leikskólakennarafræðum væri ekki endilega betur sett eða öruggara þegar kæmi að 

tónlistariðkun heldur hefði tónlistarlegur bakgrunnur og áhugasvið hvers og eins meira að 

segja. Þeim fannst að starfsfólk sem hafði einhverja tónlistarlega þekkingu eða reynslu á 

bakinu væri almennt mun öruggara og sýndi meira frumkvæði í tónlistarstarfi leikskólans. 

6.3 Mikilvægi tónlistar 

Í viðtölum við stjórnendur leikskólanna kom skýrt fram hve mikilvæga þau telja tónlist vera 

sem hluta af leikskólastarfi. Allir viðmælendur voru sammála um það að jákvæð áhrif 

tónlistar væru greinileg og að margvíslegur ávinningur væri af því að iðka tónlist með 

leikskólabörnum. Hver og einn leikskóli hafði ólíka nálgun á tónlist í sínu starfi en þegar 

svör stjórnenda voru borin saman var margt sameiginlegt, sérstaklega innan flokkanna 

tveggja sem vísað var til í upphafi ritgerðar, þ.e.a.s. með eða án fastráðins tónlistarkennara. 

Í viðtali kom einn viðmælandi inn á það hvað tónlist hefur áhrif á margt hjá börnum og sagði: 

Tónlist kemur inn á alla þætti í uppeldi barna. Hún kemur inn á félagslega þáttinn, 

samvinnu þáttinn, málörvunina, hreyfiþáttinn, líkamsvitundina og bara alla þætti 

leikskólans. Það er hægt að tengja alls kyns þemu inn með tónlist og við nýtum það mjög 

mikið. Alla þætti leikskólastarfs má tengja á einhvern hátt við tónlist. 

Aðrir viðmælendur voru með álíka sýn og sagði einn þeirra eftirfarandi: 

Það er eins og tónlist hafi áhrif inni í manni og að það fari eitthvað af stað í eðlinu. Tónlist 

er mikilvæg upp á að vera saman, hlusta á hvort annað, skiptast á, málörvun, samkennd, 

félagsþroska og svo margt fleira. Hún snertir á öllum þáttum þroska okkar. [...] Ef litið er 

í námskrána þá er hægt að vinna með tónlist út í eitt og dekka þar með alla námskrána. 

Tónlist gleymist stundum í leikskólastarfi og list- og iðngreinar mæta gjarnan afgangi í 

leik- og grunnskólum sem er hrikalega sorglegt. 

7 Úrvinnsla 

Augljóst er að tónlistariðkun með börnum á leikskólaaldri, jafnvel yngi börnum, hefur 

jákvæð og fjölþætt áhrif á þroska þeirra. Strax í móðurkviði byrja fóstur að vera meðtækileg 

tónlist og mynda tengsl við hljóð úr umhverfinu. Á máltökuskeiðinu er samspil tónlistar og 

tungumáls mjög náið og má nýta hvort tveggja til þess að styðja við hitt. Eins og Nina Kraus 

talar um eru tengsl þessara þátta gríðarlega sterk og samþætting beggja þátta inn í 

leikskólastarf er því mjög áhrifarík leið til þess búa til jákvæðan farveg fyrir margvíslegt 

þroskaferli barna. Báðir þættir vega hvorn annan upp og saman ná þeir yfir vítt svið 

einstaklingsþroska og menningarlegs skilning. Því getur verið gagnlegt að nota tónlistarlega 

nálgun í málörvun. Því er mikilvægt að nýta þessa þætti í uppbyggingu náms en einnig þarf 

að skapa frjálst og afslappað umhverfi fyrir börnin svo þau upplifi frelsi til þess að vera 

skapandi. Þær aðstæður er erfitt að skapa ef starfsfólk upplifir sig ómegnugt því að nýta 

tónlist í leik og starfi. Tónlistariðkun í leikskólum virðist vera ansi fjölbreytt og tekur á sig 

margar myndir enda eru möguleikarnir endalausir. Söngstundir virðast vera í dag 

órjúfanlegur hluti af leikskólastarfi en markmið hvers og eins leikskóla eru ólík og geta 

markmið með söngstundum virst óljós. Framsetning tónlistariðkunar hefur áhrif á upplifun 

starfsfólks gagnvart henni og óskilvirkt tónlistarstarf hefur áhrif á hve öruggt 

leikskólastarfsfólk upplifir sig til þess að leiða og taka þátt í tónlist með börnum. Í gegnum 

tíðina hefur sýnileiki tónlistar í aðalnámskrá leikskóla minnkað. Það er í raun öfug þróun við 

það sem maður hefði haldið ef horft er til þeirra fjölmörgu rannsókna sem gerðar hafa verið  

á þessu sviði. Með minnkandi vægi tónlistar í námskrám er meiri áskorun fyrir leikskóla að 

setja sér markvissa stefnu og markmið um hvernig má flétta tónlist inn í starf skólans. 

Ábyrgð og hvati til tónlistariðkunar þarf að koma frá starfsfólki leikskólanna og það getur 

reynst erfitt, fyrir starfsfólk sem hefur lítinn bakgrunn í tónlist eða lítinn áhuga, að tileinka 

sér slíkt frumkvæði í tónlistarvinnu. Ef óöryggi og lágt sjálfsmat í tónlist hefur áhrif á 

þátttöku starfsmanna þyrfti að finna einhverja lausn til þess að gera starfið einfaldara og 

aðgengilegra hverjum sem er. Ráðgjöf og fræðsla fyrir leikskólastarfsfólk frá einstaklingum 

með reynslu og þekkingu á sviði tónlistar eru lykill að aukinni þekkingu og með henni kemur 

meira öryggi. Ef horft er til niðurstaðna rannsóknarinnar virtist vera samræmi í svörum 

leikskólanna tveggja með fastráðnum tónlistarkennara og sömuleiðis í leikskólunum tveimur 

án tónlistarkennara. Við samanburð á öllum leikskólunum fjórum virðist niðurstaðan vera 

sú að öryggi starfsmanna sé meira ef tónlistariðkun er í umsjón eins starfsmanns sem leggur 

megin áherslu á þá vinnu, veitir öðrum starfsmönnum ráðgjöf og fræðslu. Tónlist má með 

góðum vilja tengja við flestar aðrar greinar innan leikskólans en til þess þarf frumleika, 

fjölbreytni og skýr markmið. Þegar öllu er á botninn hvolft er ljóst að tónlistariðkun er 

mikilvægur hluti af þroska barna og máltöku. Því þarf að gæta þess að tónlist mæti ekki 

afgangi í menntakerfinu öllu. Tónlist er ekki eingöngu til yndisauka heldur er hún grunnstoð 

í mótun einstaklinga og sameign okkar allra sem menningarfjársjóður sem þarf að varðveita. 

Fylgiskjal 1 

Í fylgiskjali 1 er viðtalsrammi höfundar sem er á formi spurningalista. 

 

1. Fullt nafn? 

2. Heiti vinnustaðar? 

3. Hvert er starfsheiti þitt? 

4. Er einhvers konar tónlistariðkun stunduð á þínum leikskóla? Ef svo er, hvernig er 

henni háttað? 

5. Hver sér að jafnaði um tónlistariðkunina og hversu oft? 

6. Telur þú þörf á úrbótum á tónlistariðkun á þínum leikskóla? Ef svo er, hverju myndir 

þú vilja breyta, hvernig og afhverju? 

7. Sérðu fyrir þér einhverjar lausnir varðandi úrbætur á tónlistariðkun á þínum 

leikskóla? 

8. Hvernig finnst þér upplifun leikskólastarfsfólks gagnvart tónlistariðkun? 

9. Telur þú menntaða leikskólakennara á þínum leikskóla vera í stakk búnir til þess að 

standa undir þeirri tónlistariðkun sem er stunduð á þínum leikskóla? En ómenntað 

starfsfólk? 

10. Hversu öruggt finnst þér starfsfólk leikskólans vera þegar kemur að tónlistiðkun? 

11. Á leikskólinn einhver hljóðfæri eða hljóðgjafa sem nýtast í tónlistariðkun og/eða 

leik? 

12. Er notast við eitthvað námsefni við tónlistariðkun á þínum leikskóla? Ef svo er, hvaða 

námsefni og hvernig finnst þér það virka? 

13. Hve mikilvægur þáttur finnst þér tónlist vera í leikskólastarfi? Afhverju? 

14. Annað sem þú vilt koma á framfæri? 

 


